
ACHUB Y PLANT
· Emyn

· Mae elusen Achub y Plant yn gofyn i bobl gofio am blant sy’n filwyr a phlant sy’n dioddef oherwydd rhyfel.   Heddiw mae tua 300,000 o blant – rhai mor ifanc â 10 oed – yn ymladd fel milwyr.  Heno bydd tua 15 miliwn o blant yn ddigartref oherwydd rhyfeloedd. 

· Mae plant yn cael eu defnyddio’n amlach bob dydd fel milwyr.  Mae plant yn ymladd rhyfeloedd heddiw mewn o leiaf dri deg o wledydd.

· Rhai blynyddoedd yn ôl yn Liberia, Affrica, roedd Daniel yn byw gyda’i deulu pan ddaeth terfysgwyr heibio a’i orfodi i ymuno â nhw.  Doedd ganddo ddim dewis.  Deg mlwydd oed oedd e.  Nid yw wedi gweld ei deulu oddi ar hynny.

· Cafodd Susan ei herwgipio gan Fyddin Gwrthsafwyr Uganda, Dwyrain Affrica.  Dywedodd, “Roedd un bachgen wedi trïo dianc o’r rebels, ond cafodd ei ddal.  Dyma nhw’n clymu ei draed, a dweud wrthon ni, y caethion mwyaf diweddar, i’w ladd e gyda ffyn.  Roeddwn i’n teimlo’n sâl.  Roeddwn i’n nabod y bachgen yna – roedden ni’n dod o’r un pentref.  Pan wnes i wrthod ei ladd, dyma nhw’n dweud y bydden nhw’n fy saethu i.  Yna, dyma nhw’n pwyntio gwn ata i, felly roedd rhaid i fi fod yn ufudd iddyn nhw.  Roedd y bachgen yn gofyn i fi, “Pam wyt ti’n gwneud hyn i mi?”  Roedd rhaid i ni orchuddio ein breichiau gyda’i waed, fel na fydden ni’n ofni marwolaeth nac yn ceisio dianc.  Rydw i’n dal i freuddwydio am y bachgen yna.  Rydw i’n ei weld e yn fy mreuddwydion – mae e’n siarad gyda fi, ac rydw i’n crïo.”

· Gyda’n gilydd y bore ’ma cofiwn am y plant sy’n colli eu plentyndod.
· Cofiwn y plant syn byw mewn byd o oedolion ond heb allu gwneud dewisiadau fel oedolion.

· Cofiwn y plant sydd heb gael cyfle i dyfu i fyny.

· Cofiwn y plant sy’n cael eu gwerthu gan rieni.

· Cofiwn y plant sydd wedi cael eu cymryd yn filwyr, ac sy’n gorfod lladd pobl eraill.

· Cofiwn y plant a gollodd eu plentyndod drwy drais gan oedolion neu blant eraill.

· Cofiwn hefyd, gyda diolchgarwch, am y bobl sy’n ceisio gweithio dros y plant hyn, ac yn ceisio newid y sefyllfa.

· Mathew Pennod 10 - Iesu a'r plant bach

13 Dyma bobl yn dod â phlant bach at Iesu er mwyn iddo roi ei ddwylo arnyn nhw a gweddïo drostyn nhw. Ond roedd y disgyblion yn dweud y drefn wrth y bobl hynny. 
14 Ond meddai Iesu, "Gadewch i'r plant bach ddod ata i. Peidiwch â'u rhwystro, am mai rhai fel nhw sy’n derbyn teyrnasiad yr Un nefol." 15 Ar ôl iddo roi ei ddwylo arnyn nhw, aeth yn ei flaen oddi yno.
· Gadewch i ni oleuo cannwyll a sefyll mewn tawelwch i gofio am yr holl blant sy’n dioddef oherwydd rhyfel.  Gallwch weddïo’n dawel drostyn nhw.  Efallai fod rhai ohonoch chi am ymrwymo i’w helpu ym mha ffordd bynnag y gallwch chi.
Gweddïwn 
O Dduw, mae cymaint o blant yn dioddef yn ein byd oherwydd rhyfel.  Rydyn ni’n gweddïo dros y plant hynny sy’n cael eu gorfodi i fod yn filwyr.  Helpa fudiadau fel Achub y Plant sy’n ymgyrchu yn erbyn y creulondeb yma.  

